
        
            
                
            
        

    
	Жавахарлал Неру

	 

	Ертөнцийн түүхийг сөхөн үзвэл

	 

	(Залуучуудад зориулан түүхийг энгийн ойлгомжтой тайлбарлаж шоронгоос охиндоо бичсэн захидлууд)

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 
2020 онд газарт цахим хэлбэрт хөрвүүлэв.

	 [image: Image]

	 

	ЦАХИМ НОМЫН САН: www.e-nom.mn

	 

	Найзтайгаа хуваалцаарай:

	 [image: Image]

	[image: болор спеллArtboard 1]

	 


ЗАХИДАЛ 73

	 

	ТЭНГИСИЙН ЗАМ НЭЭСЭН НЬ

	 

	1932 оны долоодугаар сарын 3

	 

	Бид одоо Европт дундад эртний үе дуусгавар болж шинэ журамд байраа тавьж өгч байгаа тийм үед ирээд байна. Оршин байгаа нөхцөл байдалд дургүйцэж сэтгэл гутарч, тийм сэтгэлгээ нь өөрчлөлт дэвшилт гарахын эх үүсвэр болжээ. Феодалын ба шашны системд дарлагдсан бүх анги дургүйцэлд автсан байлаа. Францаар жакери хэмээн (Жак гэдэг тариачны нэрээр) нэрлэдэг байсан тариачдын бослого гарч байсныг бид ярьсан. Гэвч тариачид дэндүү хоцрогдмол болхи дорой бөгөөд бослого гаргалаа ч гэсэн төдийлөн амжилт олж чадахгүй байв. Тийм цаг ч болоогүй байв. Хуучин феодалын анги, эрх ашгаа бүрнээ ойлгон хүчээ авч байсан шинэ, дунд ангийнхны хооронд л жинхэнэ мөргөлдөөн болж байв. Феодалын системийн үед газрын өмч баялгийн үндэс, баялаг нь хэрэг дээрээ газар байв. Гэтэл одоо өөр маягаар баялаг хуримтлагдаж түүний эх булаг нь газрын өмч биш болов. Түүний эх булаг нь аж үйлдвэр ба худалдааны эдлэхүүн байсан ба шинэ дунд анги болох хөрөнгөтөн чухамхүү түүнээс ашиг хонжоо олж байсанд түүний хүч чадал оршиж байв. Тэр бол шинэ мөргөлдөөн байгаагүй юм. Тэр үеийн байдлаас бидний харж ажигласан зүйлс бол хоёр талын хүчний харьцааны өөрчлөлт байв. Феодалын систем тогтнон байлаа ч гэсэн нэгэнт хориглох байдалд орсон байв. Хүчиндээ итгэсэн хөрөнгөтөн давшиж эхэлж байв. Тэмцэл хэдэн зуун жилээр үргэлжилж байдал улам бүр хөрөнгөтөнд ашигтайгаар өөрчлөгдөн байлаа. Тэр тэмцэл европын янз бүрийн оронд янз бүрийн байдалтай байв. Дорнод Европт уг тэмцэл сул байлаа. Хөрөнгөтөн чухамхүү Өрнөдөд л анх удаа тэргүүн сууринд дэвшигдэн гарч иржээ. 

	Хуучин саад халхавчийг эвдлэн нураасан явдал шинжлэх ухаан, урлаг, утга зохиол, уран барилга,

	газарзүйн шинэ нээлт зэрэг олон олон салбарт урагш давшлаа гэсэн үг байв. Хүний оюун ухаан гинжнээсээ салмагц ямагт тийм болж хөгжин цэцэглэдэг жамтай. Манай орон эрх чөлөөгөө олж авсан цагт мөн тийм болж манай ард түмэн, бидний оюун ухаан бүх салбараар хөгжин цэцэглэх болно. 

	Сүм хийдийн хүч суларч, нөлөөгөө алдахын хэрээр хүмүүс сүм дуганд мөнгө зарах нь багасжээ. Олон газарт шинэ сайхан барилга байгууламж баригдаж тэр нь их төлөв хотын засаг захиргааны болон тийм маягийн барилгууд байдаг байв. Уран барилгын Готын маяг хуучирч шинэ маяг гарч иржээ. 

	Өрнөд Европ шинээр эрч хүчээ авч байсан яг тэр үед Дорно зүгийн алт тэдний хүслийг дуудах болжээ. Энэтхэг Хятадад очиж байсан Марко Поло хийгээд бусад аялагчдын яриа Европынхны хорхойг хүргэж Дорно зүгийн цаглашгүй их баялаг нь олон хүнийг далай тэнгисээр аялуулах замыг хөтөлж өгсөн ажээ. Чухамхүү тийм үед Константинополь унасан юм. Туркүүд Дорно зүгийн тэнгисийн ба хуурай замыг хяналтдаа авч харин худалдааг нэг их дэмждэггүй байв. Энэ явдал том худалдаа наймаачдын дургүйг хүргэж бас зарим балмад явдалтан ба Дорнодын алтанд хүрэх гэсэн шинэ давхрааны хүмүүсийн эгдүүг хөдөлгөж байв. Тиймээс тэд Дорнодын баялаг алтанд хүрэх шинэ арга зам хайж олохыг хичээх болжээ. 

	Дэлхий бөөрөнхий, дэлхий Нарыг тойрч байдаг гэдгийг сургуулийн сурагч бүхэн мэдэх билээ. Энэ бол бид бүхний мэдэх мэдээжийн үнэн зүйл. Гэвч урьд цагт энэ нь хүн бүхний мэддэг зүйл биш, тийм юм толгойдоо боддог хүн сүм хийдтэй мөргөлдөхөд хүрдэг байв. Сүм хийдээс хэчнээн айлаа ч гэсэн хүмүүс дэлхий бөөрөнхий гэдэгт улам бүр итгэх болжээ. Хэрэв дэлхий бөөрөнхий юм бол өрнө зүг яваад байхад Хятад, Энэтхэгт хүрч болно гэж зарим нь бодох болжээ. Нөгөө зарим нь Африкийг тойрон Энэтхэгт хүрэхээр аялах болжээ. Тэр үед Суэцийн суваг гэж байгаагүй, хөлөг онгоц Газрын Дундад тэнгисээс Улаан тэнгис рүү орж чаддаггүй байсныг бүү мартаарай. Ачаа барааг хуурай замаар тээвэрлэж, Газрын Дундад тэнгисээс Улаан тэнгис хүртэл тэмээн хөсгөөр тээдэг байсан нь магад, тэгээд тэндээс өөр хөлөг онгоцоор тээдэг байжээ. Энэ зам хэзээ ч аятай байгаагүй билээ. Сири Египет туркийн мэдэлд орсноос хойш уг асуудал улам ч бэрхтэй болжээ. 

	Тэгэвч Энэтхэгийн эд баялаг урьдын адил хүмүүсийн хорхойг хүргэн сэтгэл булаасаар байжээ. Испани Португал улсууд анх удаа шинэ зам нээхээр аялж эхэлжээ. Чухам тэр үед Испани сарацинуудыг Гранадаас хөөн зайлуулсан байна. Аргоны Фердинанд Кастилийн Изабеллатай гэр бүл болсон явдал загалмайтны Испанийг нэгтгэж туркүүд Константинополийг эзэлснээс хойш бараг хагас зуун жил болсны дараа 1492 онд Европын нөгөө хэсэгт арабуудын мэдэлд байсан Гранад мөхжээ. Тийнхүү Испани Европын загалмай шашинт том гүрэн болон хувирчээ. 

	Португалчууд дорно зүг, испаничууд өрнө зүг явахаар завджээ. Португалчууд 1445 онд Ногоон Хошууг нээсэн явдал анхны том амжилт байв. Тэр хошуу бол Африкийн хамгийн өрнөд цэг байлаа. Африкийн газрын зургийг хар л даа. Европоос тэр хошуу хүрэхийн тулд баруун өмнөдийг чиглэн аялах хэрэгтэй болно. Ногоон Хошууг өнгөрөөд цааш зүүн өмнөдийг чиглэн аялна. Тэр хошууг нээсэн явдал тун хэрэгтэй болов. Учир нь Африкийг тойрон Энэтхэг хүрч болох юм байна гэсэн итгэлийг хүмүүст төрүүлжээ. 

	Гэвч Африкийг тойрох гэж ядсаар байтал бас дөчин жил болжээ. 1486 онд мөн португалын иргэн Бартоломеу Диаш Африкийн өмнөд үзүүрийг өөрөөр хэлбэл Сайн Итгэлт хошуу хүрчээ. Хэдэн жил өнгөрсний дараа бас португалын Васко да Гама гэдэг хүн тэр замаар явж Сайн Итгэлт хошууг тойрон Энэтхэгт хүрсэн байна. Васко да Гама 1498 онд Малабарын эрэг дээр байдаг Каликута хотноо хүрсэн байв. 

	Тийнхүү Энэтхэг хүрэх замыг хайж олох уралдаанд португалчууд түрүүлсэн ажээ. Гэвч тэр үед бас дэлхийн өөр өнцөгт том үйл явдал болж түүний үр шимийг Испани орон ашиглаж чадсан байна. 1492 онд Христофор Колумб америк тив хүрчээ. Колумб бол Генуя хотын ядуу иргэн байлаа. Тэр дэлхий бөөрөнхий гэдэгт итгэн өрнөдийг зүглэн далайгаар аялж Япон, Энэтхэгт хүрэхийг зорьжээ. Тэрээр тийм урт удаан хугацаагаар хол аялна гэж анх явахдаа бодоогүй ажээ. Колумб хийх аялалдаа тус дэмжлэг авахын тулд вант улсуудаараа хэсүүчлэн явсны эцэст Фердинанд болон Испанийн Изабелла нар туслахыг зөвшөөрсөн байна. Тийнхүү Колумб гурван жижиг хөлөг онгоцтой, наян найман хүний бүрэлдэхүүнтэйгээр аян замдаа гарчээ. Яаж дуусахыг хэн ч мэдэхгүй учраас тэр бол амь өрсөн маш зоригтой аялал байлаа. Гэвч Колумб баттай итгэж тэр итгэл нь ч ёсоор бүтжээ, Жаран ес хоног аялсны дараа тэд хуурай газарт хүрчээ. Колумб түүнийг Энэтхэг орон хэмээн боджээ. Гэвч хэрэг дээрээ тэр нь баруун Индийн арлуудын нэг байжээ. Колумб америк тив хэзээ ч хүрээгүй, насан эцэслэтлээ Азид очсон л гэж бодож байв. Гайхалтай тэр эндүүрлийн үр дагавар одоо ч байсаар ажээ. Тэр арлыг одоо ч Баруун Индийн арал хэмээн нэрлэсэн хэвээр бөгөөд Америкийн үндсэн оршин суугчдыг мөн одоо ч индейчүүд буюу улаан арьстнууд хэмээн нэрлэдэг билээ. 

	Колумб Европтоо буцаж очоод дараа жил нь илүү олон хөлөг онгоцтойгоор дахин далайн аялалд гарчээ. Энэтхэг орох шинэ зам нээсэн гэж бодож байсан нь Европынхны сэтгэлийг ихэд хөдөлгөжээ. Тэгээд ч удалгүй Васко да Гама Дорно зүг яаран аялж Калькуттад хүрчээ. Шинэ зам нээсэн тухай мэдээ Дорно Өрнөөс ирэх тусам Европынхон улам ч сэтгэл догдолжээ. Тэдгээр шинэ газруудад ноёрхлоо тогтоохын төлөө өрсөлдөж байсан хоёр орон бол Португал Испани байлаа, Тэгэхэд нь Ромын пап түүнд оролцон испаничууд, португалчуудын хооронд мөргөлдөөн гаргахгүйн тулд бусад ард түмнийг золиосонд гаргасан өгөөмөр сэтгэл үзүүлэхээр шийджээ. Пап 1493 онд тэдгээрийн хилийн заагийг тогтоосон булла хэмээх нэртэй зарлигийн бичиг гаргасан байв. Пап Азорын арлуудаас баруун талаар зуун лигийн зайтайгаар (1 лиг нь 3 мильтэй тэнцүү) умраас өмнийг хүрсэн хилийн шугамыг санаагаараа тогтоож, тэр шугамаас зүүн тийш орших бүх загалмай шашинтан биш орнуудыг Португал улс, харин тэр шугамаас баруун тийш орших орнуудыг Испани улс эзэмшвэл зохино хэмээн зарлажээ. Европоос бусад бараг бүх дэлхийн нутгийг хамарсан мөн ч их хишиг хайрлажээ! Тэгэхдээ папаас түүний төлөө ямар ч зардал гараагүй байна! Азорын арал бол Атлантын далайд байдаг бөгөөд түүнээс баруун тийш зуун лиг буюу ойролцоогоор гурван зуун милийн зайтай шугам татна гэдэг бол баруун талд нь Умард Америк бүгдээрээ, Өмнөд Америкийн ихэнх хэсэг багтаж байна гэсэн үг юм. Тийм болохоор пап хэрэг дээрээ Испанид хоёр Америкийг, Энэтхэг, Хятад, Япон хийгээд Дорно зүгийн бусад орныг, бас Африкийг бүхлээр нь Португалд бэлэглэн өгсөн ажээ. 

	Португалчууд тэр их нутаг дэвсгэр дээр ноёрхлоо тогтоох болжээ. Энэ бол тийм ч хялбар ажил биш байв. Гэвч тэд зарим талаар амжилт олж Дорно зүг хөдөлсөөр байлаа. Тэд 1510 онд Гоад, 1511 онд Малайн хагас арал дээр байдаг Малаккид, дараахан нь Ява аралд, 1576 онд Хятадад хүрчээ. Гэвч энэ бол тэд энэ бүх орныг эзлэн авсан гэсэн үг биш юм. Тэд зөвхөн хэд хэдэн газарт өөрийн түшиг тулгууртай боллоо гэсэн хэрэг байв. Дорно зүг аялсан тэдний зам цаашид юу болсныг бид дараагийн захидлынхаа нэгэнд авч ярилцах болно. 

	Дорно зүг аялсан португалчуудын Дотор Фернан Магеллан гэгч хүн байв. Гэвч тэр өөрийн португал эзэдтэй маргаснаас болж Европтоо буцаж ирээд Испанийн харьяат болжээ. Тэр дорнод замаар аялан Энэтхэг болон дорнодын арлуудад хүрч Сайн Итгэлт хошуут тойрсныхоо дараа Америкийг дайран өрнөдийн замаар явж тэнд хүрнэ гэж бодож байжээ. Колумбын нээсэн газар бол Ази биш гэдгийг тэр мэдэж байсан нь лавтай. Үнэхээр ч 1513 онд испанийн иргэн Бальбоа Төв Америкийн Панамын уулсыг дамжин явж Номхон далайд орсон байна. Яагаад ч юм бэ Бальбоа түүнийг Өмнөд тэнгис хэмээн нэрлээд тэр шинэ тэнгис болон түүний орчны нутаг газрыг өөрийн эзэн Испанийн хааны эзэмшил газар мөн хэмээн зарлажээ. 

	Магеллан 1519 оны урьд үеийн бүх аяллаас хамгийн том нь болох өрнө зүгийн их аяллаа эхэлжээ. Тэр хоёр зуун далан хүн бүхий таван хөлөг онгоцтой байжээ. Тэр Атлантын далайг гатлан Өмнөд Америк хүрч уг тивийн өмнөд үзүүр хүртэл өмнө зүг зорьсоор байжээ. Магелланы нэг онгоц эвдэрч нэг онгоц оргон зугтсан учир гуравхан онгоцтой үлджээ. Магеллан гурван онгоцоороо Өмнөд Америк тив хийгээд Галт Газар хэмээх арлын хоорондуур нарийхан хоолойг огтлон гарч уг тивийн нөгөө талд орших их далайд хүрчээ. Уг далай Атлантыг бодвол намуухан дөлгөөн байсан учир Магеллан түүнийг Номхон Далай хэмээн нэрлэжээ. Тэр яг арван дөрвөн сар явж Номхон Далайд хүрчээ. Түүний огтлон гарсан хоолойг одоо хүртэл Магелланы хоолой хэмээн нэрээр нь нэрлэж буй. 

	Дараа нь Магеллан умар болон баруун умрыг зүглэн урьд үл мэдэх далайгаар зориглон аялжээ. Тэр нь хамгийн бэрх хэцүү аялал байв. Тэр аяллыг тийм удаан үргэлжилнэ гэж хэн ч санасангүй. Тэд бараг дөрвөн сар, нарийвчлан хэлбэл зуун найман хоног өл залгах төдий хоол ундтайгаар эзгүй далайд аялан явжээ. Тэд асар их ядарч зүдрэн байж Филиппиний арлуудад тулж очжээ. Нутгийн хүмүүс тэднийг элэгсэг дотно угтаж хоол унд, бэлэг сэлт хүртэл өгч байжээ. Гэвч испаничууд тэднийг ихэрхэг зангаар доромжлон үзэх болжээ, тэр ч байтугай Магеллан хоёр овгийн удирдагчдын хоорондын нэг жижиг дайнд оролцон алагджээ. Дээрэнгүй зангаасаа болж олон испаничууд арлынханд бас хөнөөгджээ. 

	Испаничууд халуун ногоотой Арлыг хайн олж тэндээс үнэт халуун ногоо олж авчээ. Тэд олз хайн явсаар байлаа. Бас нэг онгоц нь явж чадахаа больсон тул түүнийг шатаагаад хоёрхон онгоцтой үлджээ. Тэгээд нэг онгоцоо Номхон далайг гатлуулан Сайн Итгэлт хошууг тойрон Испанидаа буцаахаар шийджээ. Гэвч тэр онгоц нь хол явж чадалгүй португалчуудад олзлогджээ. «Викториа» («Ялалт») хэмээн нэрлэдэг байсан хоёр дахь онгоц нь Африкийг тойрон анх гарсан цагаасаа хойш яг гурван жил өнгөрсний дараа 1522 онд арван найман хүнтэйгээр Испанийн Севильид буцаж иржээ. Тэр бол дэлхий тойрон аялсан анхны хөлөг онгоц байлаа. 

	Тэр үнэхээр гайхамшигтай аялал байсан учраас би «Викторийн» аяллын тухай ийнхүү дэлгэрэнгүй өгүүлэв. Бид өнөө үед том том хөлөг онгоцнуудаар бүх талын хангамжтайгаар алс хол аялан явж байна. Ямар ч аюул гамшгаас үл эмээн таньж мэдэхгүй газраар туулан гарч дараач дараачийнхаа хүмүүст тэнгисийн зам нээж өгсөн анхны тэр аялагчдыг бодоод үз л дээ. Тэр үед испаничууд, португалчууд хэрцгий догшин, биеэ тоосон бардам зантай боловч бас юу ч хийхээс буцахгүй хачин зоригтой улс байв. 

	Магелланыг дэлхий тойрон аялж явах үед Кортес Мехико хотод давшин орж ацтекуудын эзэнт улсыг эзлэн авч Испанийн хааны мэдэлд тушаажээ. Би тэр эзэнт улс хийгээд Америкийн Майн соёл иргэншлийн тухай чамд зарим зүйлийг хэлсэн билээ. Кортес 1519 онд Мехиког эзэлжээ. Писарро 1530 онд Өмнөд Америк дахь инкүүдийн эзэнт улсыг (одоо Перугийн нутаглан байгаа газар) эзэлсэн байна. Тийнхүү зориг баатарлагийг илтгэж бас урвалт хөрвөлт, харгис хэрцгий арга, ард түмний дотоод зөрчлийг ашиглах замаар Кортес, Писарро нар амжилтад хүрч эртний хоёр эзэнт улсыг мөхөөжээ. Гэвч тэр хоёр эзэнт улс хуучны ёсонд ихэд автсан, зарим талаар хэтэрхий эгэл болхи улсууд байсан учраас анхны дайралтад л салхинд хийсэх адил задран бутарчээ. 

	Агуу их судлаачид, анх зам нээгчдийн явсан тэр нутгийн зүг олз омог хайж баяжих гэсэн тэрсүүд этгээдүүд тэмүүлэх болжээ. Тийм этгээдүүдээс болж Испанийн Америк бүр ч их зовж тэд Колумбад хүртэл маш элэгсэг бусаар хандаж байжээ. Тэглээ ч гэсэн Перу ба Мексикээс Испани руу алт, мөнгө тасралтгүй цувах болжээ. Асар их хэмжээний үнэт металл урсан орж ирэх болсноор Европ хагартлаа баяжиж Испанийг европын хамгийн хүчирхэг гүрэн болгосон юм. Алт, мөнгө Европын бусад оронд ч цутган орж ирж, тийнхүү Дорнодын бүтээгдэхүүнийг худалдан авах асар их мөнгөтэй болжээ. Португал ба Испанийн олсон амжилтад бусад орон ялангуяа Франц, Англи, Голланд, Умард Германы хотууд асар их шимтэн шохоорхох болжээ. Тэд эхлээд умар зүг явж Норвегоос дорнод руу, Гринландыг тойрон өрнө зүг умраар дамжин Ази ба Америк хүрэх зам нээх гэж ихэд чармайж байжээ. Гэвч амжилт олоогүй тул түрүүчийн хүмүүсийн явсан замаар замнахаас өөр аргагүй байжээ. 

	Дэлхий ертөнц цэлийтэл нээгдэж эрдэнэсийн сан, гайхамшгаа харуулсан мэт санагдаж байсан тэр цаг мөн ч сонин байж таарна биз! Шинэ нээлт дараа дараалан гарч бүхэл бүтэн далай тэнгис, тив нутаг, хэмжээлшгүй их баялаг нээгдэн «Сезам минь нээгдээрэй!» гэсэн шидэт үгийг хэлэхэд л хамаг хэрэг бүтдэг шиг санагдаж, агаар тэнгэр хүртэл тэрхүү хачин тохиолдлын ид шидэд умбасан байж таарна. 

	Одоо дэлхий ертөнц юутай жижиг, дахиад нээгээд байх юм хомсхон болсон мэт санагдсан байж ч болно Гэвч угтаа тийм биш, яагаад гэвэл шинжлэх ухаан судлан шинжилж, шинэ шинэ нээлт хийсээр бөгөөд хачин сонин тохиолдол ч гарах юун магад. Ялангуяа Энэтхэгт өнөө үед яг л тийм аястай байнам. 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

